
Dewch i gwrdd â’r athrawes a ddysgodd Gymraeg mewn blwyddyn ac sydd bellach yn 
helpu eraill.

Angharad

Mae dysgu Cymraeg wedi bod yn drobwynt i Angharad yn ei 
bywyd a’i gyrfa. Yn athrawes ysgol gynradd am 24 mlynedd, 
prin oedd ei gwybodaeth o’r iaith Gymraeg nes cofrestru 
i wneud cwrs Cymraeg Mewn Blwyddyn ym Mhrifysgol 
Caerdydd yn 2021. 

“Yn llythrennol fe wnes i ddysgu ‘Cymraeg mewn blwyddyn’ – 
nid yn unig i siarad yr iaith ond yr addysgeg o sut i addysgu’r 
iaith a sut i ddysgu patrymau iaith i bobl ifanc.”

Ers hynny, mae byd cyfan o gyfleoedd newydd wedi agor 
i’r athrawes 47 oed, sydd bellach yn Bennaeth Datblygu 
Dwyieithrwydd mewn ysgol uwchradd yn Sir Fynwy. 

“Ar ôl cwblhau fy nghwrs, es i nôl i ysgol gynradd am flwyddyn 
a sylweddoli cymaint roeddwn i’n caru fy sgil newydd 
o ddefnyddio’r Gymraeg. Roeddwn i mor gyffrous am y 
peth, pan ddaeth hysbyseb swydd Pennaeth Datblygu 
Dwyieithrwydd yng Nghas-gwent, meddyliais, ‘dyma’n  
union beth rydw i eisiau ei wneud’. Ymgeisiais, cefais y  
swydd, a dechreuais weithio yno ym mis Medi 2022.”

Diolch i’w sgiliau newydd a’i gwybodaeth o’r Gymraeg, 
mae Angharad yn arbennig o hapus i allu cyflwyno’r iaith i 
ddysgwyr a rhoi cyfleoedd iddynt nad oedd ganddi hi ei hun 
pan oedd hi’n iau. Ers dysgu Cymraeg, mae hi hefyd bellach 
yn teimlo’n fwy cysylltiedig â’r wlad a’i diwylliant ac eisiau 
helpu eraill i elwa o’r un cysylltiad.

“Rwy’n teimlo fy mod yn rhoi’r cyfle i’r dysgwyr na chefais i 
erioed, oherwydd nid oedd y Gymraeg yn orfodol pan oeddwn 
i’n yr ysgol a doedd gen i ddim hyd yn oed un wers Gymraeg.

“Mae’n wirioneddol bwysig i adfer y Gymraeg o fewn 
teuluoedd, hyd yn oed dim ond lefel sylfaenol, oherwydd 
mae’n rhan o’n treftadaeth a’n diwylliant. Ac efallai ei 
fod yn swnio’n rhyfedd i bobl sydd heb fod trwy’r broses 
â fi, ond rwy’n teimlo’n fwy cysylltiedig â Chymru a’r 
diwylliant nawr.” 

Mae Angharad yn cefnogi ei chyd-staff, a chanmolodd 
hi am eu brwdfrydedd. 

“Mae’r staff yma yn anhygoel, maen nhw mor agored i’r 
Gymraeg. Maen nhw’n gofyn, ‘Sut alla i ddweud hyn? 
Sut alla i gynnwys mwy o Gymraeg?’ Rwyf wedi gwneud 
‘taflen twyllo Cymraeg’ sydd gan bob athro ar eu desg. 
Mae ganddo god QR y gallan nhw ei sganio i wrando 
arna i’n dweud ymadroddion yn Gymraeg fel ‘dewch i 
mewn’ a ‘llyfrau allan’ – a chlywed yr ynganiad.”

Pan ofynnwyd iddi pa gyngor y byddai’n ei roi i eraill 
sy’n ystyried gyrfa ym myd addysg, neu gychwyn ar 
eu taith addysgu yng Nghymru, neges syml oedd gan 
Angharad.

“Os ydych chi’n teimlo eich bod chi’n dda am gefnogi 
pobl i ddysgu, ewch amdani. Dyma’r swydd sy’n rhoi’r 
boddhad mwyaf. Does dim un diwrnod byth yr un peth.”

Fel gair o gyngor i ddarpar athrawon nad ydynt yn 
hyderus iawn yn eu Cymraeg, esboniodd Angharad fod 
yna lu o adnoddau a chefnogaeth ar gael, ac nad yw hi 
byth yn rhy hwyr i ddysgu:

 “Ro’n i’n 45 pan ddysgais i’r Gymraeg – felly os galla’ i ei 
wneud yr oedran yna, gall unrhyw un wneud.”

Dysgu Cymraeg 
yn agor drysau

